
Амбасадор на САД Пол Д. Волерс 
Говор на приемот по повод Денот на независноста  

3 јули 2013 
 
Г-дин претседател, прва дама на Македонија г-ѓа Иванова, г-дин претседател на Собранието, г-ѓа 
Вељаноска, амбасадори, министри, пратеници, претставници на верските заедници, 
градоначалници, драги пријатели и колеги: Добра вечер!  
 
Ви благодарам што ни се придруживте денес за прославата на оваа, 237-ма годишнина од 
Независноста на Америка. Дозволете ми да изразам особена благодарност на компаниите во 
Македонија, што не поддржаа и ни помогнаа овој настан да биде успешен; ААГ Група, Алкалоид, 
Американската стопанска комора, Авон, Циско, Кока кола Македонија, КОМА мол, Дилоит, 
Дајнерс клуб, Доминос пица, Вестерн унион, Џензајм корпорејшн, Грант Торнтон, ИБМ, Џонсон 
контролс, Кемет електроникс, Македонија турист, Макпетрол, Макстил, Мекен Ериксон, 
Мајкрософт, Ми-Да гранд моторс, НетрА, Оракл, Пепси Македонија, Публицис Груп, Сеавус, 
Синпекс, Скендеровски Марин, Текноксгруп, Ту Гајс и ВабтексМЗТ. Благодарност до сите; вашата 
помош е непроценлива.   
 
Пред 237 години, на утрешен ден, 56 мажи се собраа во Филаделфија, во сојузната држава 
Пенсилванија, за да ја потпишат Декларацијата за независноста. Напредокот што е постигнат од 
потпишувањето на овој познат документ до денешна Америка, во 2013 година, е очигледен, дури 
се чини и неизбежен. Но, пред 237 години напредокот воопшто не изгледал неизбежен, не 
изгледал дури ни веројатен. Бил потребен исклучителен морал и физичка храброст за тие 56 
мажи да ги стават своите имиња на документ, што посочувал на изворите на нивното 
незадоволство од тогашните власти, како што биле прашања поврзани со трговијата, поплаки за 
даноците, проблеми со судството и со законодавците. Во потрага по независноста, како што е 
напишано во последниот ред од Декларацијата, тие ги заложија нивните животи, нивните 
богатства и нивната света чест. 
   
237 години подоцна, многу работи се сменети во Соединетите Држави и во светот. Многу од тие 
промени се на добро, но сеуште постојат многу предизвици. Граѓаните на оваа земја, Република 
Македонија, ова добро го разбираат, додека се справуваат со пречките со кои се соочуваат во 
2013 година.     
  
За овие две години како амбасадор на Соединетите Држави, патував низ целата земја и видов 
многу од нејзините богатства. Од  прекрасните планински врвови на Голем Кораб и Попова 
Шапка, до тивката убавина на Дојранското езеро, од Охридското езеро до Преспа, па се до 
ридовите и лозјата на Кавадарци и полињата околу Свети Николе, од Маврово до Берово, оваа 
земја е навистина богата со природни убавини и дарови.  

А какво тек богатство се луѓето на оваа земја; без разлика дали станува збор за вредните 
земјоделци од Полог и Пелагонија, брилијантните софтвер инженери од Скопје, или 
интелигентните студенти полни со ентузијазам од Универзитетот на Југоисточна Европа или од 
УКИМ, секогаш ме импресионира енергијата, силата и креативноста на граѓаните на Македонија.   
 Овие граѓани добро ги знаат предизвиците со кои се соочува и се соочувала нивната земја во 
изминатите 20 години. Има многу кои се фрустрирани поради бавниот пат до остварувањето на 
целосната евро-атлантска интеграција. И граѓаните на Македонија го сакаат она што сите го 
сакаат: посилно, побезбедно и попросперитетно општество, каде што нивните деца ќе живеат и 
ќе растат. Сакам тие да знаат дека, додека работат во насока на остварување на тие цели, уште 
од независнота на земјата, тие немаат и немале поголем пријател од Соединетите Американски 
Држави. 
   
Како што веќе сум кажал, нашето пријателство не е површно. Вие сте биле наши партнери на 
опасни места, како во Ирак и Авганистан, заради остварување на заеднички цели.  Ние сме биле 
со вас кога не било лесно.  Соединетите Држави ги поддржуваат граѓаните на Македонија  
заради тоа што ги споделуваме вашите цели и соништа, како што беше во 1991, кога ја 
поддржавме вашата независност; во 1993 и во 1994, кога работевме за да ги заштитиме вашите 
граници; во 1998 кога помогнавме во преговорите да се стави крај на економското ембарго; во 
2001 кога помогнавме да се стави крај на конфликтот кој оставаше вдовици и деца без родители; 
во 2004 кога ве признавме под вашето уставно име; и во 2008 кога воопшто не беше лесно, но 
претседателот на Соединетите Држави се бореше за вас до последен момент на Самитот на НАТО 
во Букурешт.  Ние продолжуваме да ве поддржуваме и денес.  Да, има пречки и разочарувања, 
но успехот ќе дојде и ние ќе бидеме со вас. Не сакаме ништо повеќе од тоа да ја видиме 
Македонија да успее како мирна, толерантна, просперитетна и безбедна земја членка на Евро-
астлантската заедница. 
 
Како што беше случај со мојата земја пред 237 години, и овде храброста и лидерството  ќе ги 
надвладеат сегашните предизвици што стојат на патот.  Сум сретнал многу луѓе во оваа земја и 
знам дека тие квалитети се тука, на толку многу места, и знам дека ќе успеете.   
 
Ве молам придружете ми се сега да наздравиме за цврстото пријателство помеѓу Соединетите 
Американски Држави и Република Македонија и за успехот на нашето партнерство сега и во 
иднина. Господ да ја благослови Република Македонија и Господ да ги благослови Соединетите 
Американски Држави и нашето пријателство. 
 

 
 


